
Kinsa p’unlla tukukimi Esterga jatun manduj 
warmi churanada churarisha mandana wasi 
pungu pambamu waigusha shayariga. Chi 
pungu pambaga jatun manduj tiyarina 
chimbapurabimi gaga. Jatun mandujka pungu 
pambabi Ester shayagujta rikushaga 
kushiyagugami. Chimundami paibuj makibi 
chariguj kuri varada warmij ladumu rikuchiki 
Esterga paibujmu kuchuyasha, chi kuri varabi 
tupariga.

Ester na wañuchun kinsa p’unllada kinsa 
tutada taugagunaga ayunasha mañaguga.



Chibimi jatun mandujka, 
“Jatun manduj Esterlla, ¿Imadi 
tukugangui? ¿Imadadi mañaj 
shamungui? ¡Ñuka mandaguj 
llaktamunda chaubidash 
kushallami!” 

niga.



Shina nikimi Esterga,
“Kan jatun manduj gasha alli 
puringui. Kunun p’unlla ñuka 
rurashka jatun mikimu jatun 
mandukish Amanbish shamichi.” 

Shina niki jatun mandujta sirvijkunada 
paiga, 

“Ester ima nishkada rurangaj 
Amanda ut’ka kayamuchi,” 

niga.



Chibi jatun mandujka Esterdaga, 
“¿Imadadi mañasha ningui? ¡Kan mañakiga 
ñuka mandaguj llaktamunda chaubidash 
kushallami!”

Shina nikimi Esterga, 
“Ñuka munasha mañashkaga kan jatun 
mandujbuj ñaubuki alli rikuriki, ñuka 
mañashkada rurash nishaga ñuka kutin 
rurashka jatun mikimu kan Amanbish 
kaya shamunguichi. Chibi kan tapushka- 
dadi parlashami,” 

niga.

Amanga paibuj shungubi yallida 
kushiyagushami chimunda llujshiga.

Shina gashash mandana wasi pungubi 
Mardoqueo tiyagusha paida na 
kunguriki, na kumurikimi Amanga 
yallida p’iñariga. Shina gashash 
Amanga na p’iñarishka layami paibuj 
wasimu chayasha paibuj rijsishkaguna- 
dash paibuj warmi Zerestash kayachun 
kachaga.



Shinalladi paida tuki servijkunamunda tuki 
mandujkunamunda ashtan alli nishka gachun 
churashkadash parlaga. Shinalladi Amanga, 

“Jatun manduj Esterbish jatun mikimu 
jatun mandujta kayashaga shujkunada 
na kayashami ñukalladadi kayaga. 
Shinalla jatun manduj Esterga kayabish 
jatun mandujkun ñuka shamuchun 
kayagami. Shina gakish mandana wasi 
pungubi Judá llaktamunda Mardoqueo 
tiyagujta rikushaga manadi kushillachu 
gani,” niga.

Amanga 
achkada 

charij 
gashkada 

paigunamu 
parlaga.



Shina nikimi paibuj warmi Zeresbish 
paibuj rijsishkagunash Amandaga, 

“Sipingaj ishki chunga ishki (22) 
metro kaspida shayachichun mandi. 
Chi kaspibi Mardoqueoda sipingaj 
kayaga jatun mandujmu parli. Chi 
k’ipaga jatun mandujkun chi jatun 
mikimu kushilla ringuillami,” nigaguna.

Chi yuyi alli gakimi Amanga chi sipina 
kaspida shayachichun mandaga.



Chi tutami jatun manduj Asueroga sueño 
p’itiriki na sueñi pudiga. Chimundami 
jatun manduj imada rurashkagunada 
yuyaringu escribishkada apamusha, 
paibuj ñaubuki liyachun mandaga.



Chibimi pungubi kuiduj jatun mandujta 
servj Bigtán, Teres shuti eunuco 
runaguna jatun manduj Asueroda 
wañuchinada yuyarigushkada 
Mardoqueo parlashkada tarisha liyaga.



Chida uyashami jatun mandujka
“Chida parlashkamunda Mardoqueo- 
munga, ¿Ima allidadi kuganguichi? Na 
gashaga, ¿Paidaga, ‘Allidami rura- 
shkangui,’ nisha niganguichichu?” 

nisha tapukimi paida servijkunaga,
“Imadash paimunga na rurashkachu,” 

nigaguna.



Amanga paibuj ñaubuki na kungurijta, 
na llakirijta rikushami Mardoqueoda 
yallida p’iñariga. 

Mardoqueolladi llakichinadaga na 
munagachu. Ashtanbish jatun manduj 
Asuero mandaguj llatagunabi kausaj 
tuki judamundagunadami wañuchinada 
yuyariga.



Amán waigusha jatun mandujbuj kuchumu 
rikimi Asueroga,  

“Jatun manduj alli nina runadaga 
¿Imadadi ruran gani?”

Shina nikimi Amanga paibuj shungubiga,
“Jatun mandujka ñukadami alli nisha 
nigunga. ¿Pidadi ashtanga alli ningari?” 

nisha yuyaga.



Chimundami Amanga paidaga, 
“Jatun manduj alli nigushka runamunga 
kambuj churanada apamusha churachi- 
chun. Kambuj caballoda apamusha 
sikachichun. Umabiga kambuj coronado 
churachichun. Ashtan chi k’arimu 
apamusha, churanadash caballodash 
kuchun. Shinalladi caballobi sikachishami 
lazamu apasha, paibuj ñaubuki, ‘¡Jatun 
manduj alli nigushka runadaga shinami alli 
nina!’ nichunmi mandana,” niga.



Shina nikimi jatun mandujka Amandaga,
“¡Ut’ka risha churanadash caballodash 
apami! ¡Ña apamushaga ñuka mandana 
wasi pungubi tiyaguj Judá llaktamunda 
Mardoqueoda kan nishka shinalladi ruri! 
Tuki kan nishkada p’aktachingui!”

Shina nikimi Amanga churarinadash caballo- 
dash apamusha, Mardoqueomu churachisha 
caballobi sikachisha lazamu apashaga 

“¡Jatun manduj alli nigushka runadaga 
shinami alli nina!” niga.



Amanga yallida llakirishami paibuj wasimu 
ut’ka vueltuga. Pai chayasha chibi gajkuna- 
mush tuki ima tukushkada parlakiga paigun 
apanukujkunash paibuj warmish Amandaga,

“Mardoqueobuj ñaubuki llaki tukushaga 
na rikuri pudinguichu. Ashtanbish paibuj 
urmashami tukuringui,” nigaguna.

Amangun paiguna parlagujllabidimi jatun 
manduj servijkunaga Ester ruragushka jatun 
mikimu Amanda ut’ka pusharingu chayaga.



Reina Ester rurashka jatun mikimunmi jatun 
mandajka Amangun riga. Vinoda ubiasha 
tiyagushami jatun mandujka Esterdaga,

“Jatun manduj Ester ¿Imadadi mañash 
ningui? Kan mañakiga ñuka mandaguj 
llaktamunda chaubidash kushallami,”

niga.



Esterga,
“Jatun mandujlla, kan alli gana gakiga ñuka 
mañashkada uyasha ñukada ñuka genteguna- 
dash ama wañuchichun jarkabai. Tukigunada 
wañuchisha tukuchichun k’atushkami ganchi. 
Tuki ñukuchida wañuchikiga kanmunga yalli 
llakimi ganga,” 

niki Asueroga Esterdaga,
“¿Pidi chida ruranada yuyarishka? ¿Chi 
runaga maibidi?”

nisha tapuki Esterga,
”Chi ñukuchida na rikunachisha p’iñaj runaga 
kai milli Amanmi,”

nikimi Amanga jatun mandajkish, warmikish 
ñaubuki yallida mancharisha upayasha sakiriga.



Jatun mandujka nina shina p’iñarishami vinoda 
ubianada sakisha wasi lado huertamu riga.
Paiga

“¿Imadadi ruri pudini? ¿Imamundadi paiga 
ñukaj warmida wañuchish nin? ¿Ima laya 
pai milli k’arida llakichina gani?”

nisha yuyaga.
Amanga jatun manduj ama wañuchichun paida 
wañuchina laya tukukimi jatun manduj Estermu 
mañangu sakiriga.



Wasi lado huertamunda jatun manduj ukumu 
waigushaga Amandaga manduj Ester tiyaguj 
cama jawabi sirigujtami rikuga. Chida 
rikushami Amandaga, 

“¿Jatun manduj warmidash ñuka 
wasillabidichu japirisha ningui?” 

Jatun manduj shina nikimi Amanbuj ñawida 
tapaga.



Jatun mandajta servijpuramunda shuj eunucoga, 
“Riki, Amanbuj wasibimi Mardoqueoda 
warkusha sipingu Amán rurashka ishki 
chunga ishki (22) metro chaubi altoda 
shayachishka kaspi shayagun. Jatun 
mandujta kishpichij Mardoqueoga ishkiguna 
kanda wañuchigushkada parlagami,” niga.

Shina nikimi jatun mandujka, 
“Amandaga chillabidi warkuchichun,” 

nisha mandaga. Shina mandakimi Amandaga 
Mardoqueoda sipingu pailladi shayachishka 
kaspibi warkuga. Chashna rurakimi jatun 
mandujka yallida p’iñarishkada pasachiga. 

